
Фақат Сенга ибодат қилиб Сендан ёрдам сўраймиз.

Жунайд Бағдодий роҳимаҳуллоҳ тушида нидо эшитди:

- Тур эй Жунайд! Бандамга ёрдам бер!

Жунайд сўради:

- У бандангни қаердан топаман эй Роббим?!

Яна нидо эшитди:

- Уловингни мин. У қаерда тўхтаса уни ўша ердан топасан!

Жунайд Бағдодий таҳорат қилиб уловини миниб йўлга чиқди. Вақт
бомдодга яқинлашиб қолган эди. Бағдод кўчаларини айланиб-айланиб



улов бир масжиднинг олдида тўхтади.

Жунайд ҳалиги кишини масжид ичида бўлса керак деб ичкарига кирди.
Ичкарида бир аъробий Аллоҳга йиғлаб илтижо қилар, ташвишларини
аритишини, хатоларини кечиришини сўрар эди. Жунайд қидириб юрган
кишиси шу эканлигини билди ва юз динор чиқариб унга берди. Ҳалиги
аъробий пулни олиб йиғлаб яна Аллоҳга ҳамдлар айтди. Сўнгра Жунайдга
раҳмат ҳам айтмасдан, орқасига қарамасдан кетиб юборди.

Жунайд унга деди:

- Ҳой биродарим! Агар пул етмаса яна кел. Мен Бағдодда бўламан. Мени
Жунайд Бағдодий дейишади. Кишиларга айтсанг топиб беришади!

У орқасига ўгирилиб деди:

- Эй Жунайд! Сен жиннимисан?!

- Нега энди жинни бўлар эканман?!

- Мен учун сени уйқудан уйғотиб менинг эҳтиёжимга сени мусаххар
қилган, Бағдод кўчаларида сени ортимдан югуртирган Зотни қўйиб сенга
дардимни айтайми?!

